
ŽALBA  

Na prilog emitovan  23.11.2017.godine na RTRS u centralnoj informativnoj 

emisiji „Dnevnik 2“, autora Danka Jevđevića, novinara RTRS 

U ime navedenih nevladinih organizacija, te u skladu sa našim misijama borbe 

za ljudska prava, istinu i pravdu,  zahtijevamo da se ispitaju navodi koji su 

iznesene i objavljene od strane Radio Televizije Republike Srpske, kao Javnog 

servisa u centralnoj informativnoj emisiji 23.11.2017.godine na RTRS pod 

nazivom „Dnevnik 2“, kroz prilog pod nazivom:  „Ko je žena koja je pokušala da 

otme srpsku zastavu ispred Haškog tribunala?“. 

Navodi koji su izneseni prvenstveno predstavljaju očigledan i direktan napad na 

građanku Bosne i Hercegovine, gospođu Bakiru Hasečić, a zatim napad na 

aktivistkinju za ljudska prava i ženu - žrtvu rata.  

Izražavamo duboku zabrinutost i nalazimo za shodno da postavimo zahtjev u 

smjeru ispitivanja iznesenih brutalnih i nadasve neistinitih tvrdnji oblikovanih 

kroz neprofesionalni novinarski rad  sa očiglednim ciljem da odaslana poruka 

dobije zapaženu pažnju šireg kruga gledalaca.  

Ovo se čini zastrašujućim, posebno iz razloga što se RTRS kao Javni servis 

zloupotrijebio od strane uredništva  ovog servisa na način da se stavio u ulogu 

zaštitnika jednog naroda iako bi prema Ustavu RS, Zakonu o javnom radio-

televizijskom sistemu Bosne i Hercegovine, zatim Zakonu o radioteleviziji 

Republike Srpske i drugim vezanim zakonima, trebao predstavljati javni servis 

svih građana, uvažavajući principe na kojima je osnovan, a naročito uvažavajući 

ustavna prava konstitutivnih naroda.  

U nastavku je obrazloženje naše žalbe i neistinitih navoda objavljenih u 

spornome TV prilogu u Dnevniku 2  RTRS, sa naglaskom na  utvrđene, 

općeprihvaćene i istinite činjenice:  

 Sporni prilog emitovan je dana 23.11.2017.godine u centralnoj 

informativnoj emisiji „Dnevnik 2“. Novinar spornoga priloga je Danko 

Jevđević (danko.jevdjevivic@rtrs).  



 Osim što je objavljen u prethodno navedenoj emisiji, sporni snimak još 

uvijek se nalazi dostupan bilo kojoj osobi na internet servisu youtube, 

link: 

https://www.youtube.com/watch?time_continue=12&v=jAdi5VGp42s.  

 Povod za navedeni prilog je bio događaj koji se desio  pred početak 

izricanja presude ratnom zločincu Ratku Mladiću ispred haškog tribunala 

kada je došlo do incidenta između muškarca koji je držao srpsku zastavu i 

članova udruženja iz BiH, koji su došli da prate izricanje presude ovom 

Haškom optuženiku.  Tom prilikom Bakira Hasečić, predsjednica 

Udruženja "Žena-žrtva rata" pokušala je da otme zastavu nepoznatom 

muškarcu.  

 Pozivajući se na ovaj događaj, novinar kroz „retrospektivu života Bakire 

Hasečić“, sa neskrivenom namjerom i uz očigledno lažne navode,  

tendenciozno i licemjerno poziva se na suživot i pomirenje, a da pri tom 

ne služeći se normama etičkog novinarstva i ne sagledavajući objektivno i 

sa obje strane, uz odabrane sagovornike ustvari sa jasnom namjerom, širi 

mržnju prema njenoj ličnosti i bošnjačkom narodu uopšte. 

 Osim  neprofesionalnog postupanja novinara Jevđevića, na neprimjeren i 

manipulativni način je voditeljica Dnevnika najavila ovaj prilog na način 

da  naglašava da je  Bakira Hasečić akter "samo jednog u nizu incidenata 

u kojima je učestvovala", te da je  „Poznata po incidentima u kojim je 

učestvovala, zatim: „Višegradskim Srbima dobro je poznata po 

antisrpskim stavovima i govoru mržnje“. Nadalje novinar priloga 

nastavlja: „Da joj pridjev srpski, srpske zastave smetaju, pokazala je u 

junu 1991. godine, kada je na višegradskom trgu rame uz rame stajala sa 

Muratom Šabanovićem tokom paljenja srpske zastave“.  

 Također, da se radi o lažnim navodima koji su konstruisani da bi se 
diskreditovala Bakira Hasečić, svjedoči upravo snimak spornog paljenja 
zastave koji je dostupan na servisu you tube link: 
https://www.youtube.com/watch?v=3XhwwzhwDbY. Da se ne radi o 
Srpskoj zastavi, vidljivo je na istom snimku, već se radi o zastavi 
Ravnogorskog četničkog pokreta sa natpisom “Sa verom u Bogu, za kralja 
i otadžbinu“  koji predstavlja organizaciju koja je prijetnja po nacionalnu 

https://www.youtube.com/watch?time_continue=12&v=jAdi5VGp42s
https://www.youtube.com/watch?v=3XhwwzhwDbY


sigurnost Bosne i Hercegovine1, odnosno ne predstavlja službenu zastavu 
niti jedne postojeće i priznate države.   

 
 

 

 

 Uz naglašen podnaslov u TV prilogu BORS: „Hasečićeva širi mržnju“ dalje 
novinar navodi: „Takom rata, (Bakira Hasečić), aktivnosti je nastavila kao 
Predsjednica Udruženja „Žena –žrtva rata““, te da prema tvrdnji Boračke 
organizacije Republike Srpske „pod plaštom ove nevladine organizacije 
Hasečićeva širi mržnju prema srpskom narodu“, te kao prvu izjavu 
uzimaju od  sagovornika  Boračke organizacije Republike Srpske, Milisava 
Vasića. 
 

 Da se radi o lažnim i neistinitim navodima  vidljivo je i kroz činjenicu da je 
Bakira Hasečić bila žrtva seksualnog zlostavljanja, te da je već u proljeće 
1992. godine silovana u prostorijama Stanici javne sigurnosti u Višegradu. 
Neobrazlažući u čemu se ogleda tvrdnja mržnje Bakire Hasečić prema 
srpskom narodu, već samo paušalno navodeći, novinar odnosno javni 
servis RTRS očigledno, proizvoljno nastoji konstruisati lažnu sliku o Bakiri 
Hasečić i istu izložiti javnom omalovažavanju.  Naime, Bakira Hasečić je 
dugogodišnja aktivistkinja za ljudska prava, koja se već dvije decenije bori 
za prava svih žena žrtava rata. Pa i misija, ciljevi i aktivnosti udruženja 
Žena - žrtva rata su usmjereni ka zaštiti navedenih kategorija koje broji 
preko 5210 članica.   
 

 

                                                           
1 Strategija BiH za prevenciju i borbu protiv terorizma za period od 2006.-2009.godine;  



 Uzimajući  izjavu od organizacije čiji nekadašnji pripadnici  nosi 
odgovornost  za navedeni zločin i mnoge druge  u Višegradu nije slučajan 
imajući u vidu da su sve izjave koje čine sporni prilog izjave osoba 
pripadnika srpskog naroda što samo po sebi govori o tendenciji urednika 
i namjeri za javni obračun sa Bakirom Hasečić.  

 Smatramo za shodnim osvrnuti se i na činjenicu da autor TV priloga se 
nije niti djelimično osvrnuo na činjenicu da je u toku rata u Višegradu 
ubijeno oko 3.000 Bošnjaka, među kojima je oko 600 žena i 119 djece. Da 
je također sudskim pravosnažnim presudama  utvrđeno svakodnevno 
ubijanje Bošnjaka na mostu Mehmed-paše Sokolovića i bacanje njihovih 
tijela u rijeku Drinu. Novinar nije naveo da žrtve silovanja još uvijek nisu 
ostvarile sva pripadajuća prava u Republici Srpskoj. 

 Uz zaključak priloga novinar konstatuje  da je Bakira – „sila koja Boga ne 
moli i kojoj niko ništa ne može", te da želi privući „medijsku pažnju, kako 
bi i dalje širila mržnju prema svemu što je srpsko“.  

 U cjelokupnom  kontekstu  poziva na linč ličnosti Bakire Hasečić koja je 

pored borca za ljudska prava, bila vrlo važna svjedokinja u predmetima 

ratnih zločina, za što smatramo da je najispravniji put za dokazivanje 

istine i pomoći za pomirenje među narodima.  

 Također Bakira Hasečić u javnim istupima prema medijima ili drugdje, 

kad govori o zločinima uvijek koristi ime i prezime zločinca, a nikada 

pridjev Srpski u smislu optuživanja naroda, kako navodi novinar „da je 

poznato da joj je pridjev Srpski mrzak“, a što očigledno predstavlja lažan  

navod. 

Prema navedenom i u skladu sa propisima molimo Vas da se stavite u  zaštitu 

ljudskih prava i zaštitu žrtava rata ali i profesionalnih novinarskih standarda i 

novinarske etike, a sa ciljem poštenog, istinitog i ujednačenog informisanja 

javnosti/građana u Republici Srpskoj i cijeloj BiH, te ostvarivanje  uloge Javnog 

servisa Republike Srpske koji ne bi smio kroz emitovane sadržaje  kršiti 

vrijednosti demokratskog i  pravednog društva. U takvim društvima mediji 

imaju obavezu  objektivno izvještavati o suđenjima za ratne zločine vodeći 

računa o poštivanju ljudskih prava žrtava tih zločina i izbjegavajući svaki oblik 

dvostruke viktimizacije žrtava zločina kroz medijske sadržaje.  

Iskreno vjerujemo da će Regulatorna agencija za komunikacije i Vijeće RAK –a 

ozbiljno razmotriti našu žalbu i donijeti odluku u skladu sa odredbama Kodeksa 

o audiovizuelnim medijskim uslugama i medijskim uslugama radija, koji sadrži 



obaveze medija i novinara u izvještavanju o ovoj i drugim temama suđenja za 

ratne zločine, uključujući i poštivanje dostojanstva i ljudskih prava žrtava tih 

zločina.   

S poštovanjem,  

U Sarajevu, dana 11.12.2017.godine  

Potpisnice  

 


